He ngohe aromatawai ā-roto Hauora 1.5B v1 mō te Paerewa Paetae 91688
TĀ TE ĀKONGA WHĀRANGI

Ngohe Aromatawai: Karawhiua te kori tinana!
Paerewa Paetae Hauora 91688: Te whakaatu māramatanga ki te ao kori mā te whai wāhi atu
Aronga: Hauora 1.5B v1
Whiwhinga: 4

Te Horopaki
Ko tāu mahi he whakarite i tētahi hōtaka whakapakari tinana mā ngā reanga tamariki tau 1 ki te tau 6 o tō kura hei āwhina i a rātou ki te tū ki te atamira mō te kaupapa kapa haka e kīia nei ko te Pae Rangatahi.
Ka kōwhiri, ka whakaako hoki koe i ngā mahi kori tinana e toru ki ngā tamariki kia pai ai tā rātou karawhiu i ngā mahi i te atamira. Ka whai ngā tamariki i te hōtaka whakapakari tinana mō te wiki kotahi.
Ka aromatawaingia ngā putanga e whakaatu ai koe i tō māramatanga ki te ao kori mā te whai wāhi atu o ngā tamariki ki te mahi whakapakari tinana.
Kei wareware, me āta whakarite te roanga o te wā e tutuki pai ai ngā mahi katoa mō tēnei aromatawai.
Hei Mahi

Whakaritea te hōtaka whakapakari tinana. Hei āwhina i a koe, whakaarohia ēnei pātai:
· He aha ngā whāinga ake o roto i tēnā, i tēnā o ngā mahi kori tinana e whakarite nei koe? Me pēhea nei te whakatutuki i ēnā whāinga?
· He aha ngā pūkenga me ngā tikanga ka whakaakohia?
· Me pēhea koe e mōhio ai kei te pakari haere ngā pūkenga kori tinana o ngā tamariki?
· He aha ngā tikanga haumaru me whakamārama, me whakaatu ki ngā tamariki?
· He aha ngā rauemi hei whakarite?
· He aha ngā uara me ngā waiaro e tika ana kia hua ake i te whai wāhitanga mai o ngā tamariki ki tō hōtaka whakapakari tinana?

Ka mutu ana te whai a ngā tamariki i tō hōtaka whakapakari tinana, arotakengia ō mahi. Whakamāramahia ō whakaaro ki tō kaiako.  
Taunakitanga: Hauora 91688 Karawhiua te kori tinana!
	Taunakitanga mō te Paetae
	Taunakitanga mō te Kaiaka
	Taunakitanga mō te Kairangi

	· Ka whakaatu māramatanga ki te ao kori mā te whakamahi i:  

· ngā pūkenga me ngā tikanga e hāngai ana ki te horopaki

· ngā tikanga tuku iho me ngā tikanga haumaru e hāngai ana

· ngā pūkenga whakawhiti kōrero, whakawhiti whakaaro rānei

· ngā uara me ngā waiaro. 

Hei tauira:

Kua whakaaturia e te ākonga tōna mārama ki ngā mahi kori tinana mā roto i:
· ngā pūkenga me ngā tikanga e hāngai ana ki te hākinakina
· te mahi tahi me te rōpū ki te whakatutuki i ngā whāinga

· ngā tikanga haumaru e hāngai ana ki te hākinakina.

	Ka whakaatu māramatanga whānui ki te ao kori, arā:  

· ka whakaatu mārama i ētahi horopaki
· ka whakaharatau i ngā pūkenga hei whakapakari ake
· ka whai whakaaro i ngā mahi. 

Hei tauira:

Kua whakaaturia e te ākonga tōna mārama whānui ki ngā mahi kori tinana mā roto i:

· tana whakaharatau i ngā pūkenga me ngā tikanga e hāngai ana ki te hākinakina

· te mahi tahi me te rōpū ki te whakatutuki i ngā whāinga

· ngā tikanga haumaru e hāngai ana ki te hākinakina.


	Ka whakaatu māramatanga hōhonu ki te ao kori, arā:

· ka whakaatu mārama i tēnā horopaki, i tēnā horopaki

· ka mārama pū ki te take o te mahi

· ka whakawhiti kōrero, whakawhiti whakaaro mō tēnā āhuatanga, mō tēnā āhuatanga o te mahi. 

Hei tauira:

Kua whakaaturia e te ākonga tōna mārama hōhonu ki ngā mahi kori tinana mā roto i:

· tana whakaharatau me tana whakaako tika atu i ngā pūkenga me ngā tikanga e hāngai ana ki te hākinakina

· te mahi tahi me te rōpū kia mārama pū ai rātou ki te tino take o te mahi

· ngā tikanga haumaru e hāngai ana ki te hākinakina.

